SMISAO ŽIVOTA

Neka je hvala Allahu, dž.š., Gospodaru svih svjetova. Neka su salavat i selam na Poslanika Muhammeda, s.a.v.s., njegovu časnu porodicu, ashabe i sve sljedbenike.
Braćo moja u Dini Islamu! Naš Poslanik, s.a.v.s., je rekao: ''Pred Sudnji dan doći će godine prevare i obmane, kada će se lažovi smatrati istinoljubivim, a istinoljubivi lažovima, kada će se vjerovati prevarantima, a neće se vjerovati povjerljivim ljudima, kada će govore držati ruvejbida.'' Ashabi upitaše: ''Allahov Poslaniče, a ko je ruvejbida?'' A on odgovori: ''To je glupak (prezren čovjek) koji će nastupati i govoriti u ime općenarodnih interesa.'' (Hakim, Ahmed i Ibn Madže).

Ovim hadisom je Muhammed, s.a.v.s., najavio jedan od predznaka Smaka svijeta, a to je da će se u društvu u potpunosti poremetiti mjerila vrijednosti. Pokvarenost će biti prisutna na svakom koraku: u politici, ekonomiji, obrazovanju, kulturi, vjeri... U društvu će dominirati laž, nepravda, kriminal, korupcija i nemoral. Prezreni ljudi će steći ''ugled'', jer će dobiti vlast i narodno bogatstvo, a pošteni i sposobni ljudi će biti omalovažavani i odbačeni. Naravno, čovjek ne treba da bude puno pametan da bi mogao da zaključi da je Poslanik, s.a.v.s., opisao baš naše vrijeme, koje lagahno ulazi u svoju zahuktalu i završnu fazu. 

S obzirom na sve spomenuto, pred nas se postavlja jedno logično pitanje: ''Kako u ovom i ovakvom vremenu sačuvati svoj iman, obraz i zdrav razum?'' Odgovor je vrlo jednostavan. Spas treba tražiti u okrilju Allahove blizine, odnosno, u iskrenom ibadetu, pogotovo onom u zadnjoj trećini noći. Drugim riječima, treba se vratiti svrsi svoga života. 
S tim u vezi, naš Gospodar poručuje: ''Ljude i džinne sam stvorio samo da bi Mi ibadet činili.'' (Ez-Zarijat, 56.) A na drugom mjestu veli: ''(Uzvišen je Onaj) Koji je smrt i život stvorio da bi vas iskušao ko će od vas više dobrih djela učiniti.'' (El-Mulk, 2.)

Neka nam u tome kao primjer posluže Poslanik, s.a.v.s., i njegovi ashabi. Na samom početku poslaničke misije Muhammed, s.a.v.s., je sa svojim ashabima cijelu godinu dana prakticirao noćni namaz, pri čemu su toliko dugo stajali u namazu da su im noge oticale. Na taj način su osjetili slast ibadeta i slast munadžata (razgovora i bliskosti sa Allahom), i to je ono što je unijelo smirenost u njihova srca i učvrstilo ih na putu Islama. 
Ibadet i noćni namaz u Mekki ostavio je traga na njih i onda kada su uspostavili državu u Medini, kao i onda kada su oslobodili Mekku, tako da su nastavili da noći provode u ibadetu.

Prenosi se da je nakon oslobođenja Mekke Ebu Sufjanova žena Hinda izašla navečer iz svoje kuće da vidi ashabe, da vidi ko su ti ljudi koji su porazili Kurejšije i osvojili Mekku. Kad je došla pred Ka'bu vidjela je te neustrašive mudžahide kako klanjaju namaz grcajući u suzama, skrušeno moleći Allaha za oprost i milost. Toliko je bila dirnuta i ushićena da se sva uplakana vratila mužu i rekla mu: ''Čovječe, idi i daj prisegu na vjernost Muhammedu! Tako mi Allaha, nikada nisam vidjela veličanstveniji prizor kod Ka'be od ovog večerašnjeg.''
Zato, braćo moja, vratimo se svrsi svoga života i razmišljajmo o njoj svakog dana! Neka nam to bude domaća zadaća. Mi, hvala Allahu, imamo dovoljno Dunjaluka, ali se bojim da nemamo dovoljno ibadeta, odnosno, pripreme za Ahireta.  
Govoreći o Dunjaluku kao velikom izazovu te vrstama ljudi u odnosu prema njemu, Imam Gazali je spomenuo primjer ljudi koji su putovali na lađi. Kada su došli do ostrva koje je bilo bogato zelenilom, prekrasnim vrtovima, raznovrsnim cvijećem i ukusnim plodovima, kapetan lađe je odlučio da se tu odmore. Obavijestio je putnike da sutra u zoru nastavljaju putovanje i upozorio ih da se ne udaljavaju od lađe kako ne bi zakasnili. Putnici su se podijelili u tri skupine. Jedna je ostala blizu lađe. Uživali su u lijepom pogledu i jeli plodove koji su im bili na dohvat ruke, ali su im oči stalno bile uprte u lađu. Kada je ujutro kapetan pozvao da se krene, oni su bili prvi koji su se ukrcali u lađu. Druga skupina, zanesena ljepotom i plodovima ostrva, otišla je malo dalje od lađe, ali su im srca bila prisebna. Čim su ujutro čuli glas kapetana, požurili su da se ukrcaju u lađu i stigli u posljednji čas. Treća skupina, opijena ljepotom i plodovima ostrva, otišla je u dubinu ostrva, potpuno zaboravljajući na lađu. Kada je kapetan pozvao da se krene, niko od njih nije čuo njegov poziv. Lađa je otišla, a oni su ostali i stradali na ostrvu zajedno sa plodovima koje su bili ubrali.
Molim Dragog Allaha da nas uputi na Pravi put pa da ne budemo kao ovi posljednji spomenuti, već da se navrijeme ukrcamo na lađu spasa, koji vodi do Dženneta. Amin.
